15. Dongeng Paman

Rusdi, Misnem jeung pamanna, sanggeus daladaharan sore, gek dariuk di tepas hareup. “Kumaha dongeng buhaya teh, mang?” ceuk Rusdi. “Cing mangga geura carioskeun, kuring hayang terang!”

“Yeuh, kieu geura” ceuk pamanna, “pek darengekeun!”

Rusdi jeung Misnem beuki dareukeutan bae dariukna ka pamanna, malah Misnem mah nepi ka menta dilahun.

“Taun katukang emang nyaba ka pakidulan tanah Priangan , waktu nyiar barang dagangan. Dina hiji poe nepi ka sisi walungan nu rea buhayana. Sawareh ngadarakom maroyan dina keusik. Sawareh aya nu tenteleuman, ngan katembong gubar-geborna bae. Harita emang teu wani deukeut ka sisi cai, da sieun ku sakadang-sakadang sakitu gedena, nepi ka rek nincak sasak oge teu mani, da sieun diudag.

Keur waktu emang leumpang, di beulah girang aya awewe ngelek boboko ka sisi cai. Ku emang teu di geureuh-geureuh, da mana kitu oge biasana, teu sieun ku buhaya. Eta awewe tea gog nagog dina batu bari ngisikan. Sihoreng gigireun batu aya buhaya gede pisan, keur galasar gulusur moyan. Ku eta awewe tea rupa-rupana teu kanyahoan. Nu ngisikan tea ongkoh-ongkoh bae. Buhaya tea ti tukangeunana ngadodoho newak sukuna. Barang gep digegel, awewe teh gegeroan menta tulung. Kabeneran aya budak nu nyahoeun, tuluy manehna lumpat bebeja ka kolot-kolot di lembur eta. Jelma-jelma ti lembur ngabrul sapakarangna, rek nulungan eta awewe tea. Tapi daratngna elat teuing, awewe teh geus teu aya, digusur buhaya ka jero leuwi, ngan kari beasna bae awur-awuran luhureun batu.

Jelma nu rek narulungan, rupa-rupana geus teu sieun deui ku buhaya teh, brus bae taturubun kana leuwi. Lep manehna nareangan awewe tea. Tapi weleh henteu kapanggih, taksiran geus digusur ka leuwi sejen. Buhaya nu aya dina eta leuwi kawasna ngan hiji-hijina, da buktina teu tembong deui nu sejen.”

“Kumaha ari emang milu mantuan neangan?” ceuk Rusdi.

“Atuh puguh bae!” tembal pamanna.. “Sieun oge ngawayahnakeun maneh bae, da kolot budak urang urang dinya geuning crab crub alancrub ka leuwi.

Jelma kabeh geus haranjat ti walungan tuluy baralik, malah sawareh mah aya nu ceurik aluk-alukan, taksiran baray-barayana jeung anak-anakna”

“Lah matak karunya nya, mang” ceuk Misnem, bari baragadag birigidig ngamongna.

“Hadena bae di lembur urang mah euweuh sato kitu, nya mang!” omong Rusdi. “Meureun uing moal wani ulin jauh, da sieun dihakan buhaya”.

16. Buhaya

“Mang!” ceuk Rusdi, “siga naon ari buhaya teh, cara gurame cecepetan?”

“Hih, lain” jawab pamanna, ieu mah buntutna panjang jeung reregean. Ari rupana siga bayawak, tapi gede”

“Bayawak?” ceuk Rusdi, nu sok ngahakanan lauk di balong urang?”

“Enya! Jawab pamanna, malah lamun gede mah …………….sasieur-sieur acan.

Ari cicingna biasana ngabubuhan di muara-musara walungan, sabab di dinya sok loba kahakanan nu kabawa palid. Kakapeungan maranehannana unggah oge ka darat, ngadon moyan atawa ngendog. Ari ngendogna teu nungtut biji-biji seperti hayam, ieu mah disakalikeun bae dina logak, reana dua puluh nepi ka saratus siki”

“Ngeunah ari endog buhaya, mang?” ceuk Rusdi.

Ah teu nyaho” dijawab pamanna, da tacan ngasaan. Ceuk nu beukieun mah, meureun ngeunah.”

“Naha eta buhaya teh tara eungapeun, salawasna cicing di jero cai bae, mang?” omong Misnem, ongkoh lain lauk eta mah”

“Henteu, da geus tuman” jawab pamanna, jeung deui upama manehna teulem, irungna jeung ceulina di pepetan ku lamad, supaya ulah kaasupan cai. Upama nyeunghap, kakara eta lamad teh dibuka deui.”

“Mang!, ceuk Rusdi, naon sababna jelma sok aya nu disebut buhaya?”

“Eh. Eta jelma nu kitu kalakuanana cara buhaya tea, nyaeta jelma jahat. Geuning buhaya sakitu ngaruksakna ka jelma.”

“Kumaha, mang kulit buhaya teh leneur cara belut?” ceuk Rusdi.

“Hih, henteu. Ieu mah karadak sarta kandel”

“Ma enya cimata buhaya sok dipake jimat, mang? Ceuk Rusdi.

“Eih, ulah percaya” jawab pamanna, eta kaomongan jelma bae, da saenyana mah henteu. Geura emang rek nyaritakeun lalampahan hiji budak, ngaranna Sarjan.

Manehna sakolana geus dua tahun, tapi kakara kelas hiji, sabab ngedul tara daek ngapalkeun. Ku hal eta, ku guru-guruna sok remen diseuseul, malah sakapeung mah disetrap. Eta budak geus ngadenge beja, yen bapana boga jimat, cimata buhaya, khasiatna matak diasih ku sagala jelma. Isuk-isuk, waktu bapana ka cai jeung indungna keur ngisikan, karayap manehna ka enggon bapana, bari cungas cinngeus, rek nyokot jimat.

Sanggeus kapanggih, jut turun ka imah, los ka sakola serta ngomong di jero atina : “Ah, sageul, juragan teh teu asiheun ayeuna mah ka aing”.

Saentasna dilongtrongan, bus asup ka sakola sarta gek diuk din bangku tempatna. Leungeunna teu reureuh rumpu rampa kana sukuna, da sieun jimatna leungit. “Sarjan!, ceuk guruna, kumaha raraban teh, apal?”

Sarjan ngabetem bae, …….. nyarek da geus rumasa teu ngapalkeun. Guruna bendu, sarta Sarjan waktu …….. teu meunang bijil. Manehna ngomong di jero atina “ …………. Mah jimat teh euweuh gawean da dicarekan mah teu burung.”

Ti waktu harita kakara eta budak teh getol sarta tea mangkuk saminggu kacida naker dipikanyaah ku guruna.”

17.  Budak Ragrag

batur Rusdi nu galede ngarana si Jahir jeung si Kadir. Dina hiji poe eta dua budak nyalampeur ulin ka Rusdi, ngajak ngala sayang tikukur dina tangkal tangkil. Rusdi atoheun naker, da “engke rek dibere anakna” ceuk si Kadir.

Barang nepi ka handapeun tangkal nu aya sayang manukan tea, si Kadir terekel naek. Rusdi jeung Jahir ngadaragoan handapeunana. Kadir ngarangsod naek kana deukeut pucukna pisan, da eta sayang tea ayana di puncak.

Barudak nu dua, nu aya di handap, arongkoh-ongkoh bae arulin bari ngadagoan anak manuk.

Geus sajongjongan lilana, kadenge ku Rusdi, di luhur aya nu ngadarokdok. Barang ditanggahan, dahan nu ditincak ku si Kadir tea peunggas.

Si kadir teu kaburu muntang, koleang ragrag, gedebut ninggang batu. Lila pisan si Kadir ngudupung teu usik teu malik, ngan kadenge sorana bae gegerungan. Rusdi jeung Jahir gegeroan, menta tulung. Teu lila brul barudak nu sejen daratang. Aya nu ngabanjur, aya nu ngarungkupan ku dangdaunan bari galageroan “ Careuh, careuh, careuh!”

Sanggeus hantem ditarulungan ku baturanna, kulisik-kulisik Kadir usik, tapi aduh-aduhan keneh bae bari gegeroan, teu bisaeun nagtung-nangtung acan. Ku barudak batur-baturna digarotong di bawa ka imahna.

Barang katenjo ku indung bapana, kacida pisan maranehanana karagetanana, bari nanya naon sababna pang ragrag. Ku si Rusdi jeung ku si jahir dibejakeun ti mimitina nepi ka ragragna. Si Kadir ku indungna dibaluran ku beas jeung cikur, bari jeung ceurikan.

Sanggeus katenjo Kadir rada cageur, Rusdi jeung Jahir bebeja rek baralik.

Datang-datang ka imahna, Rusdi carita ka bapana, yen si Kadir ragrag, sarta ku manehna dicaritakeun asal-asalna, seperti nyarita ka bapa Kadir tea.

“Tah kitu, Ujang, tungtungna budak sok tataekan teh, “ ceuk bapana “ Nu matak peupeujeuh, sia mah ulah sok naktak, bisi cilaka kawas si Kadir. Manukna teu beunang, batina potong suku atawa potong leungeun.”

18. Caah

Unggal-unggal taun tangtu urang manggih waktu ngijih. Lembur-lembur nu sisi walungan, lamun ngijihna tea , sok rajeun kacaahan. Lamun caahna gede, caina sok radjeun limpas ka darat.

Ari lembur Rusdi pernahna di sisi walungan. Dina hiji poe, basa hujan gede, kabeh walungan-walungan, susukan-susukan caraah. Sawah-sawah, balong-balong kakeueum, malah rea pisan sasak-sasak nu paralid.

Caina walungan-walungan wani leber, rea naker tatangkalan nu galede paralid kabawa caah. …… eurih meh mendet dina walungan kawas-kawasna aya imah atawa saung kabawa palid. Tukangeun eta ngabugigag bangke embe jeung bangke munding, ari bangke hayam mah teu kabilang deui, tina bawaning ku rea.

Caahna teu lila orot, tatangkalan nyarangsang sisi walungan. Kolot-kolot pahibut ngaradekan rangrang keur suluh. Sawareh tingkalacebur nararikan kai ti tengah cai, da nu di darat mah beakeun ku datur.

Rusdi jeung batur-baturna oge aya di dinya. Tapi ngan narenjokeun ti kajauhan bae, da sariuneun kabawa palid. Ti susukan leutik maranehannana manggih lauk, taksiran bae anu kalimpaskeun ku caah tea.

Barang geus beak alaeunana, ngabrul baralik ti cai, ngaleot marawa beubeunangannana. Spanjang jalan rame nu saleuseurian salusurakan tina rea babawaanana.

Eta jelma ngomong kieu “ Lah, hayang teh unggal poe caah kawas tadi, ambeh teu susah ku lauk jeung teu susah ku suluh”

Tembal baturna nu sejen :” Ih, untung soteh urang, da ari batur mah rugi kacaahan. Kebonna jeung pepelakanana lebur, imahna jeung parabotanana ruksak, malah sakapeung mah aya oge jelma paeh kabawa palid.”

